
Иисус Христозун дуумасы

1 О вакытта Кесар Августтан верилди сымарламак, ки бӱтӱн Рома

падишахлыында хепси инсан филайа йазылсыннар. 2 Бу йазылмак

илк сыра олду кулланыӂы Квиринийӱн вакыдында, ангысы

кулланарды Сирийада. 3 Херкези гитти, йазылсын кенди дуумак

касабасында. 4 Иосиф, ангысы падишах Давидин сенселесиндäнди,

йолланды Галилейадан, Назарет касабасындан, гитмää Иудейайа,

Вифлеем касабасына, Давидин дуума еринä. 5 Гитти, ки йазылсын

Марийайлан барабар, йавклу олмушуннан, ангысы маамул

булунарды. 6 Ачан оннар етиштилäр орайы, Марийанын гелди

вакыды дуудурсун. 7 О дуудурду илк Оолуну, сарды плäналарлан да

йаттырды ахыр ичинä, зерä конаклык евиндä булунмады ер оннар

ичин. 8 Орада йакын гӱдӱӂӱлäр койуннарлан кырда булунардылар.

Оннар геӂä беклäрдилäр сӱрӱлерини. 9 Бирдäн гöстерилди оннара

бир ангил Саабидäн. Доз-долайа Саабинин метиннии шафк етти.

Оннар пек корктулар. 10 Ангил деди: «Коркмайын, бäн гетирерим

сизä бир ии хабер, ани олаӂэк бӱӱк севинмäк хепси инсана. 11 Бӱӱн

сизä Давидин касабасында дууду Куртарыӂы, Сааби Христос! 12 Тä

нышан, ангысындан таныӂэйыныз: булуӂэйыныз бир Ушак,

сарылы плäналарлан, Ангысы йатэр ахыр ичиндä». 13 Бирдäн бу

ангилä екленди чок башка ангиллäр. Хепси оннар метиннäрдилäр

Аллахы бу тӱрлӱ лафларлан: 14 «Метинник Аллаха ӱӱсек гöклердä!

Ердä селемет Аллахы разылайан инсана!» 15 Ачан ангиллäр

калктылар гöкä, гӱдӱӂӱлäр дедилäр бири-биринä: «Гиделим

Вифлеем касабасына да бакалым, не олду орада, не хаберледи бизä

Сааби». 16 Оннар хызлы йолландылар Вифлеемä, булдулар

Марийайы Иосифлан хем Ушаа ахыр ичиндä. 17 Гöруп буну,

гӱдӱӂӱлäр сöледилäр хепсини, не ангил оннара хаберледйиди Ушак

ичин. 18 Хепси, ким ишитти бу лафлары гӱдӱӂӱлердäн, пек шашты.

19 Марийа хесаба алды хепси бу лафлары да херзаман дӱшӱнäрди



оннар ичин. 20 Гӱдӱӂӱлäр дöндӱлäр геери, севинерäк хем

метиннейерäк Аллахы, зерä гöрдӱлäр хем ишиттилäр хепсини öлä,

ниӂä хаберлендийди оннара.


